113 # 2RF > wmFROLREFPHE [FFF RF] WY F2 e %5 15

Ilhaan asang tu dapan

Ma-aqg naak a asang a mastaan tu mano-az, manaskaldengaz naak a is-
aang, malisvalavala i-ita migumis, ma-aq is usugesun lopa ko miliskim a
madiadengaz naak ita ka manano-az tu dapan.

Ma-ag tu atikis ang saak a, niap ang saak is na mingamisan tu mekulut
In i paaz a, talsais tal-ia ka tupa-un tu sankidi, taldaing in a kapuaq kalaas.
Masanglav istaa ka laas a, tinsinhav a tindangqas tu haiphaip in ti; ma-aq is
tinvevivevi a puaq a dungzav in tindangqgas a, manahipdegaz saam a uvavaz-
az, mopa na maqtu in matingus i issia sankidi ta tu laas ma-un. Masmuav is
ma-un i laas ta ka sapsis a vuus, mangmang tu manahipdengaz saam.

Na mingamisan in a, tindanggas in amin a mulasmulas, pentataip saam
kamulasmulas, tuza pu-un tu madia ka duli ka, tis-uni tu asa ussiza-an, asa
ukonan a, ni-i in matupanu mundiip mahulav. Sasuu tu tindanggas in amin
tudiip a pakakaun tu laas, pentataip saam sipaluq i pakakaun ta matapul i
laas, nait mundadaa haan lukis ta mahulav i pakakaun ta, uu ka pihaun zami
ka laas i pakakaun haan paan kumbu ka, ikdokdokun in zami ma-un; mina-

un in saam a masanmadanggas amin naam a ngulus.

Ma-aq tu talabal in a, duuq tis-uni tu masmuav mabagisdengaz a vali
ka, minvavaa in tu asa in munvanglaz haan danum taltuus a, mapising i biaq
is ludaqun i tina, paaq pu-un lusga in saam kamingmiing pasihadashadas
munvanglaz ta taltuus. Ihaan saam vanglaz ta ap-ap, tosiuq nait
makantakzang haan danum ta tungalili; tutuza saam mas uvaz-az ang tu
malisvalavala malinahipnahip malisihalsihal miqumis.

Ma-aq is miliskin i itu-anak-anak tu me-asang a tutuza tu
maganimulmul a is-aang, madia sia metastu-asang naak tu bunun a dapan
ita, mavia in lopa ko tu ni-i in magtu musugis mun-ita mugna kat-asang ita,
lusga in min-uni issia Toluu sasepuk tu malkaluludun tu iskuzakuza ka sasia
ta, nanu gan a ata ka Bununtuza tu lusga onpenpenun in, minma-aq tu
meltatangus haan Tevang ti kis lusga pa-un in ta. Asa ata ka Bununtuza tu
mintas-a is-aang matinmananu katsugis me-asang ta, na magtu mita ka
nasmadadengaz musugis sepuksepuk mita, mindangazdangaz mita.

Tinliskin i ketda-ak tu dalag, tel-e-ak tu dalag, teldengak tu asang a

tutuza tu manahipdengaz a is-aang, mopa i-ita naak a kenahipan tu dapan.

